
ᐁᐅᒄ ᐆ ᒥᑖᐦᑣᐤ ᐁ ᒪᓯᓇᐦᐄᑲᓅᒡ ᐄᔨᔨᐤ ᒋᔅᑯᑎᒫᒑᐎᓐ ᑎᐹᒋᒨᓯᓇᐦᐄᑲᓐ
ᓈᑎᒫᑐᑖᐤ

ᐆ ᑎᐹᒋᒨᓯᓇᐦᐄᑲᓐ ᐁᐅᒄ ᐁ ᐐᐦᑖᑯᐦᒡ ᑖᓐ ᑳ ᐄᔑ ᐃᔅᑯᐸᔨᒡ ᐄᔨᔨᐤ 
ᒋᔅᑯᑕᒪᒑᐎᓐ᙮ ᐐᐦᑖᑯᓐ ᑖᓐ ᑳ ᐄᔑ ᐋᐸᑎᓰᔥᑎᑲᓅᒡ ᐁᐐ ᒥᔥᑰᐦᑖᑲᓅᒡ 
ᐄᔨᔨᐤ ᒋᔅᒉᔨᐦᑕᒧᐎᓐ ᒥᔅᑑ ᒋᔅᑯᑕᒫᒉᐅᑲᒥᑯᐦᒡ᙮

ᓈᔥᑖᐺᐦ ᐐᒋᐦᐄᑯᐎᒡ ᐊᐙᔑᒡ ᐯᔭᒄ ᑳ ᐃᐦᑖᑣᐤ ᐁᒌ ᑯᒋᐦᐋᑲᓅᑣᐤ 
ᐁ ᐄᔨᔫ ᒋᔅᑯᑕᒸᑲᓅᑣᐤ ᐯᔭᒄ ᑳ ᐃᐦᑖᑣᐤ᙮ ᒋᔅᑯᑕᒫᒉᓲᒡ ᐙᐸᒣᐅᒡ 
ᐊᐙᔑᔖ ᐁᑎᐦᑑ ᐁ ᑯᐦᒋᐦᑖᔨᐦᒡ ᐁ ᐄᔨᔫ ᐊᔨᒦᐦᒡ ᒣᐃᔑᑯᒻ ᒌᔑᑳᐤᐦ ᐁ 
ᒋᔅᑯᑕᒸᑣᐤ᙮ ᓇᓈᒥᒌᒻ ᐐ ᐃᔅᑯᐸᔨᐦᑖᑲᓅ ᐄᔨᔫ ᐊᔨᒧᐎᓐ ᒋᔅᑯᑕᒫᒉᐎᓐ 
ᐊᓂᑌᐦ ᓃᔥᑖᒥᐦᒡ᙮

ᒌ ᐐᐐᐸᔨᐦᑖᑲᓅᐦ ᐁ ᐅᔥᑳᒀᐤᐦ ᐊᑯᑖᓲᐎᓐᐦ ᒉᒌ ᐊᑯᑌᐦᒀᐤ ᐊᓂᑌᐦ 
ᒋᔅᑯᑕᒫᒉᐅᑲᒥᐦᒄ ᑲᔦᐦ ᐊᓂᑌᐦ ᑳ ᐃᔥᐹᒡ ᒋᔅᑯᑕᒫᒉᐎᓐ ᑳ ᐅᐦᒋ 
ᓈᓈᑲᒋᐦᑖᑲᓅᒡ᙮ ᒌᐐ ᐐᒋᐦᐋᑲᓅᐎᒡ ᒋᔅᑯᑕᒸᑲᓂᒡ ᒉᒌ ᐙᐸᐦᑕᐦᒀᐤ ᐁ 
ᒋᔥᑌᔨᒫᑲᓅᑣᐤ ᐁ ᒋᔅᑯᑕᒸᑲᓅᑣᐤ᙮ 

ᒨᔥ ᓃᑳᓐ ᐄᔑ ᐸᐦᒋᔅᑕᓃᑲᓅ ᐃᔮᒀᒦᐌᐎᓐ ᒋᔅᑯᑕᒫᒉᐅᑲᒥᐦᒄ᙮ ᒧᔐ 
ᒥᔮᑲᓅᐎᒡ ᐊᓂᒌ ᐃᔅᐸᐦᒋᓰᑣᐤ ᒉᒌ ᐸᒥᐸᔨᐦᑖᑣᐤ ᐅᑖᐹᓂᔫ ᒉᒌ 
ᒋᔅᑯᑕᒫᓲᑣᐤ ᐁ ᐸᒥᐸᔨᐦᑖᑣᐤ᙮ ᒋᑲ ᐅᔑᐦᑖᑲᓅ ᐁ ᓅᑲᐦᒡ ᑳᒋᓍᒡ 

ᐅᑖᐹᓐ ᐃᔮᒀᒦᐌᐎᓐ ᒉᒌ ᒌᐦᑳᓈᑲᑖᑲᓅᒡ ᒉᒌ ᓈᑲᑐᐌᔨᐦᑕᐦᒀᐤ ᐊᐌᓂᒌ 
ᐁ ᐸᒥᐸᔨᐦᑖᑣᐤ ᐅᑖᐹᓂᔫ᙮

ᒌ ᐅᔥᑳᐤ ᐁ ᐲᐦᑌᐸᔨᓈᓅᒡ ᐁᑎᐦᑑ ᒉᒌ ᐌᐦᒌᒡ ᐊᐌᓐ ᐁᐐ 
ᐲᐦᑌᐸᔨᒡ ᑲᔦᐦ ᐁ ᓈᓂᑐᐙᐸᐦᑕᐦᒃ ᐐᒋᐦᐄᑯᓰᐎᓂᔫ᙮ ᐁᐅᒄ ᐆ ᐁᐐ 
ᐐᒋᐦᐋᑲᓅᑣᐤ ᐄᔨᔫᒡ ᐁᑎᐦᑑ ᒉᒌ ᐃᐦᑕᑯᓃᒡ ᑖᓂᑌᐦ ᒉᒌ ᐅᐦᒋ 
ᒥᔅᑲᐦᒀᐤ ᐐᒋᐦᐄᑯᓰᐎᓂᔫ ᐁᐐ ᐋᐸᑎᓰᑣᐤ ᐁᐐ ᓂᑑ ᒋᔅᒉᔨᐦᑕᐦᒀᐤ 
ᒉᒀᔫ ᓀᔥᑕ ᐁᐐ ᒥᔅᒀᑣᐤ ᔔᔮᓐᐦ ᒉᒌ ᐐᒋᐦᐋᑲᓅᑣᐤ ᐁᐐ ᓂᑑ 
ᒋᔅᑯᑕᒫᓲᑣᐤ ᐁ ᐃᔥᐹᔨᒡ ᒋᔅᑯᑕᒫᒉᐎᓂᔫ᙮

ᐁᐦᒄ ᒫᐦᒋᒡ ᐁᐐ ᐋᔨᒨᑎᑲᓅᒡ ᒉᒀᓐ ᑖᓐ ᐁ ᐄᔑ ᒋᔥᑌᔨᐦᑖᑯᐦᒡ ᐁ 
ᒫᐅᐦᑐᐐᓈᓅᒡ ᐁ ᐐᑕᐸᒥᑐᓈᓅᒡ᙮ ᐁ ᓂᐦᒋᔥᑳᑑᓈᓅᒡ ᐊᓂᑌᐦ ᐁ 
ᓂᑑᐐᓈᓅᒡ ᑲᔦᐦ ᐁ ᐐᑕᐸᒫᑲᓅᒡ ᒋᔐᐄᔨᔫ ᐁ ᒋᔅᑯᑕᒫᒉᒡ᙮ ᐁᑯᑌᐦ 
ᐌᐦᒋ ᒌᐦᑳᔮᐸᐦᑎᑲᓅᒡ ᐄᔨᔫ ᐊᔨᒧᐎᓐ ᐄᔨᔫ ᐃᐦᑐᐎᓐ ᑲᔦᐦ ᐄᔨᔫ 
ᐱᒫᑎᓰᐎᓐ ᐆᑑᐦ ᐁ ᐃᐦᑐᑎᑲᓅᐦᒀᐤᐦ ᒉᒀᔫᐦ᙮

ᒥᓯᐌ ᓂᐐ ᓂᔅᑯᒫᓈᓂᒡ ᐋᐸᑎᓰᓲᒡ ᒋᔅᑯᑕᒸᑲᓂᒡ ᐁ ᐯᔭᑯᑌᐅᓰᑣᐤ ᑲᔦᐦ 
ᒥᓯᐌ ᐊᓂᒌ ᑳ ᐐᒋᐦᐄᐌᑣᐤ ᐁᐐ ᐸᒥᐸᔨᐦᑖᑲᓅᒡ ᐄᔨᔫ ᒋᔅᑯᑎᒫᒉᐎᓐ᙮

ᐁ ᓅᑲᓃᒡ ᐁ ᒥᔫᐸᔨᑣᐤ ᐯᔭᒄ ᑳ ᐃᐦᑖᑣᐤ ᐊᐙᔑᒡ᙮
ᔖᔥ ᐋᐸᐦᑑ ᐃᐦᑖᐅᒡ ᐊᓂᒌ ᐯᔭᒄ ᑳ ᐃᐦᑖᑣᐤ ᐊᐙᔑᒡ ᑳ ᑯᒋᐦᐋᑲᓅᑣᐤ 
ᐁ ᐄᔨᔫ ᒋᔅᑯᑕᒸᑲᓅᑣᐤ᙮ ᐙᐸᒣᐅᒡ ᒋᔅᑯᑕᒫᒉᓲᒡ ᐁᑎᐦᑑ ᐁ ᑯᐦᒋᔥᑖᔨᐦᒡ 
ᑲᔦᐦ ᐁ ᑲᔅᒋᐦᐆᔨᐦᒡ ᐁᐐ ᐄᔨᔫ ᐊᔨᒦᐦᒡ᙮

ᐐᔖᑯᐲᓯᒻ ᐐᔦᔥ ᑳ ᐊᐸᐦᑑᑯᒋᐦᒃ ᒌ ᓂᔥᑑᐐᓈᓅ ᐊᓂᑌᐦ ᕚᓪ ᑣᕐ 
ᐁ ᑲᓄᐙᐸᐦᑎᑲᓅᒡ ᓃᔓ ᑳ ᐃᐦᑕᑯᐦᒡ ᒉ ᒋᔅᑯᑕᒸᑲᓅᑣᐤ ᐊᐙᔑᒡ᙮ 
ᒋᔅᑯᑕᒫᒉᓲᒡ ᐊᓂᑌᐦ ᒥᔅᑎᓯᓃ ᐙᔅᐙᓂᐲ ᐙᔅᑳᐦᐄᑲᓂᔥ ᒋᓵᓰᐲ ᑲᔦᐦ 
ᐙᐸᒫᑯᔥᑐᐃ ᒌ ᐐᐦᑕᒧᒡ ᐁ ᐙᐸᐦᑕᐦᒀᐤ ᐁ ᒥᔫᐸᔨᔭᒡ ᐁ ᐄᔨᔫ 
ᒋᔅᑯᑕᒸᑣᐤ ᐊᐙᔑᔖᐦ᙮ ᐐᒋᐦᐄᑯᐎᒡ ᐊᐙᔑᒡ ᐁ ᓂᔅᑕᐦᒀᐤ ᐁ ᐊᔨᒥᑣᐤ 
ᑲᔦᐦ ᐋᐸᒋᐦᑖᑣᐤ ᐄᔨᔫ ᐊᔨᒧᐎᓂᔫ ᐊᓂᑌᐦ ᐅᐱᒫᑎᓰᐎᓇᐙᐦᒡ᙮

ᒌ ᐋᔔᐐᐦᑕᒫᑐᐎᒡ ᑖᓂᑌᐦ ᑳ ᐅᒋ ᒋᐦᒌᑣᐤ ᐁ ᒋᔅᑯᑕᒫᒉᑣᐤ 
ᒉᒀᔫᐦ ᑳ ᑲᑴᒋᐦᐄᑯᑣᐤ ᑲᔦᐦ ᑖᓂᑌᐦ ᑳ ᐅᐦᒋ ᐐᒋᐦᐄᓱᑣᐤ 
ᐁ ᒋᔅᑯᑕᒫᒉᑣᐤ ᒌᐦᐆ ᐋᓐᒋᓛ ᐯᕐᔅᑭᓐ ᑫᐃᑦᔅ ᑳ ᐸᒥᐸᔨᐦᑖᑦ 
ᐄᔨᔫ ᐃᐦᑐᐎᓐ ᒋᔅᑯᑕᒫᒉᐎᓂᔫ ᐁᐐ ᐐᐦᒋᐦᑖᑲᓅᔨᒡ᙮

ᐁ ᐐᒋᐦᐄᑯᑣᐤ ᒣᒣᐦᒡ ᐊᐌᔫᐦ ᒋᔅᑯᑕᒫᒉᓲᒡ ᐐᒋᐦᐁᐅᒡ ᐅᒋᔅᑯᑕᒸᑲᓇᐙᐤᐦ 
ᒣᔑᑯᒻ ᒌᔑᑳᐤᐦ ᐁ ᐄᔨᔫ ᐊᔨᒥᐦᐋᑣᐤ ᐁ ᐯᒋ ᐲᐦᒉᔨᐦᒡ ᐁ 
ᒋᔅᑯᑕᒫᑑᐸᔅᒑᔨᒡ᙮ ᐁᑯᔫᐦ ᐆᔫᐦ ᒉᒀᔫ ᐐᒋᐦᐄᑯᑣᐤ ᐊᓂᒌ ᐊᐙᔑᒡ 
ᒉᒌ ᐋᐸᒋᐦᑖᑣᐤ ᐄᔨᔫ ᐊᔨᒧᐎᓂᔫ ᐊᓂᑌᐦ ᐁ ᒌᐌᑣᐤ ᐐᐐᑕᒥᐦᒡ ᐁ 
ᒣᑕᐌᑣᐤ ᑲᔦᐦ ᑯᑕᐦᒃ ᐊᐙᔑᔖᐦ ᐁ ᐄᔨᔫ ᐊᔨᒥᐦᐋᑣᐤ᙮ ᐁᑯᔫᐦ ᐆᔫᐦ 
ᒉᒀᔪ ᐙᐸᐦᑕᐦᒀᐤ ᒋᔅᑯᑕᒫᒉᓲᒡ᙮ 

ᐋᑕ ᐁᑳ ᓈᔥᒡ ᒥᔅᑕᐦᐄ ᒉᒀᓐ ᐁ ᐃᐦᑕᓈᓅᒡ ᐃᔮᐱᒡ ᒋᐦᒋᐌ ᐃᑌᔨᐦᑖᑯᓐ 
ᒌᐦᐆ ᐯᕐᔅᑭᓐ ᑫᐃᑦᔅ᙮

ᒣᒣᐦᒡ ᐁ ᐃᐦᑕᒀᐤ ᒉᒀᔫᐦ ᐁ ᐅᔥᑳᐦᒀᐤ ᑲᔦᐦ ᐁ ᐅᔥᑳᒡ ᒋᔅᑯᑕᒫᒉᐎᓐ 
ᐃᔮᐱᒡ ᒦᓐ ᐋᐸᑎᓐᐦ ᐊᓂᔫᐦ ᐌᔥᑲᒡ ᑳᒌ ᐋᐸᒋᐦᑖᑲᓅᒀᐤᐦ ᐁ 
ᒋᔅᑯᑕᒫᒑᓅᒡ᙮ ᐁ ᐙᔅᑳᐸᓈᓅᒡ ᐁᑯᑌᐦ ᐌᐦᒋ ᒋᔅᑯᑕᒫᓲᑣᐤ ᐊᐙᔑᒡ ᐁ 
ᐄᔨᔫ ᐊᔨᒥᐦᐄᑐᑣᐤ᙮

ᒌ ᐃᐦᑖᔫᐦ ᒣᒣᐦᒡ ᐊᐌᔫᐦ ᐁ ᒋᔅᑯᑕᒫᑯᑣᐤ ᑲᔦᐦ ᐁ ᐐᒋᐦᐄᑯᑣᐤ 
ᒋᔅᑯᑕᒫᒉᓲᒡ ᐁ ᐄᔨᔫ ᒋᔅᑯᑕᒫᒉᑣᐤ ᐊᓂᑌᐦ ᑳ ᐊᐸᔒᔒᐦᒡ ᐊᐙᔖᐦ 
ᔖᔥ ᓂᔥᑐ ᐊᐦᐳᓐᐦ ᑳ ᐄᔑ ᒋᐦᒌᑣᐤ᙮ ᐁᐅᒄ ᐆᔫ ᓃᔥᑕᒻ ᐁ ᐱᐳᓃᒡ 
ᐁ ᐐᒋᐦᐋᑲᓅᑣᐤ ᐯᔭᒄ ᑳ ᐃᐦᑖᑣᐤ ᒋᔅᑯᑕᒫᒉᓲᒡ ᐯᔭᒄ ᑳ ᐃᐦᑖᔨᐦᒡ 
ᑳ ᒋᔅᑯᑕᒸᑣᐤ ᐁ ᐊᔑᑎᓈᑲᓅᑣᐤ ᐊᓂᑌᐦ ᐁᐐ ᐐᒋᐦᑖᑲᓅᔨᒡ ᒦᓐ 
ᐁᐐ ᓂᐦᑖᐅᒋᐦᑖᑲᓅᔨᒡ ᐄᔨᔫ ᐊᔨᒧᐎᓂᔫ᙮ 2027 ᐃᔅᐸᔨᒉ ᓃᔓ ᑳ 
ᐃᐦᑖᑣᐤ ᑲᑕ ᐊᔑᑎᓈᑲᓅᐎᒡ ᐁ ᐄᔨᔫ ᒋᔅᑯᑕᒸᑲᓅᑣᐤ ᐊᐙᔑᒡ ᒥᓯᐌ 
ᒋᔅᑯᑕᒫᒉᐅᑲᒥᐦᒄ᙮

ᐊᓂᒌ ᐅᔅᒋᓃᒎᐦ ᑳ ᐅᐦᒋ ᓈᑲᒋᐦᐋᑣᐤ ᐁ ᒋᔅᑯᑕᒸᑲᓅᔨᐦᒡ ᑲᑕ ᓂᑑ 
ᐙᐸᒣᐅᒡ ᐊᓂᔫᐦ ᐊᐙᔑᔖᐦ ᑳ ᐄᔨᔫ ᒋᔅᑯᑕᒸᑲᓅᔨᐦᒡ ᐁᐐ ᓂᑑ 
ᒋᔅᒉᔨᒫᑲᓅᑣᐤ ᑖᓐ ᐁ ᐃᑌᔨᐦᑕᒧᐦᐄᑯᑣᐤ ᑳ ᐄᔑ ᐐᐐᐸᔨᐦᑖᑲᓅᔨᒡ 
ᐄᔨᔫ ᐊᔨᒥᑖᐤ ᑳ ᐄᔑ ᐐᐦᑖᑯᓃᒡ ᐃᐦᑐᐎᓂᔫ᙮

ᐁᐅᒄ ᒋᔮᓅ ᐄᔨᔨᐤ ᒋᔅᑯᑕᒫᒉᐎᓐ



ᑳ ᐅᔥᑳᒀᐤᐦ ᐊᑯᑖᓲᐎᓐᐦ ᒉᒌ ᐊᑯᑌᐦᒀᐤ ᐊᓂᑌᐦ ᒋᔅᑯᑕᒫᒉᐅᑲᒥᐦᒄ 
ᑲᔦᐦ ᐊᓂᑌᐦ ᑳ ᐃᔥᐹᒡ ᒋᔅᑯᑕᒫᒉᐎᓐ ᑳ ᐅᐦᒋ ᓈᓈᑲᒋᐦᑖᑲᓅᒡ᙮
ᓂᔥᑐ ᐊᑯᑖᓲᐎᓐᐦ ᒌ ᐅᔑᑳᐤᐦ ᐁ ᐋᐸᑎᐦᒀᐤ ᐊᓂᑌᐦ ᐄᔨᔨᐤ 
ᒋᔅᑯᑕᒫᒑᐎᓂᐦᒡ ᐁ ᒌᐦᑳᔭᐸᐦᑎᑲᓅᒡ ᐄᔨᔫ ᐱᒫᑎᓰᐎᓐ ᑲᔦᐦ ᓃᑳᓂᓰᐎᓐ᙮

ᐧᒑᐃ ᐊᐅᑎᕌᐃᔅ ᐧᐄᑯᐲᔖᑭᓐ ᒋᔅᑯᑎᒫᒑᐅᑭᒥᒄ ᑲᔦᐦ ᐧᒫᑯᑖᐤ ᐄᔨᔨᐤ 
ᒋᔅᑯᑎᒫᒑᐅᑭᒥᒄ ᑲᔦᐦ ᐹᑖᐱᓐ ᐄᔨᔨᐤ ᒋᔅᑯᑎᒫᑑᑭᒥᒄ ᒌ ᐅᔑᐦᑖᐅᒡ 
ᐅᑯᑖᓲᐎᓍᐤ ᐊᓂᑌᐦ ᐅᒋᔅᑯᑕᒫᒉᐅᑲᒥᑯᐙᐅᐦᒡ ᐁᒌ ᐅᐦᒋ ᐅᔑᐦᑖᑲᓅᔨᐦᒡ᙮ 
ᒥᓯᐌ ᐁ ᓅᑲᓃᐦᒡ ᑖᓂᑌᐦ ᑳ ᐯᒋ ᐅᑎᐦᑌᑣᐤ ᐊᐙᔑᒡ ᓃᔥᑕᒻ ᑳ 
ᒋᔅᑯᑕᒫᓲᑣᐤ ᐲᐦᐊᒻ ᐁ ᒌᔥᑖᑣᐤ ᒉᒌ ᐙᐸᐦᑕᐦᒀᐤ ᒥᓯᐌ ᐁ ᐅᐦᒌᑣᐤ 
ᐊᓂᑌᐦ ᐅᒋᔅᑯᑕᒫᒉᐅᑲᒥᑯᐙᐦᒡ᙮

ᐊᓂᑌᐦ ᑲᐸᑖᐤ ᒋᔅᑯᑕᒫᓱᐧᐃᓐ ᑲᔦᐦ ᐐᐙᐤ ᒌ ᐐᐐᐸᔨᐦᑖᐅᒡ 
ᐊᑯᑖᓲᐎᓂᔫ ᒉᒌ ᐋᐸᑎᓃᒡ ᐊᓂᑌᐦ ᐅᒋᔅᑯᑕᒫᒉᐅᑲᒥᑯᐙᐦᒡ᙮ ᐁᑯᔫ ᐙ 
ᒌᐦᑳᓈᑯᐦᑖᑣᐤ ᓃᑳᓂᓰᐎᓂᔫ ᐊᓂᑌᐦ ᐄᔨᔫ ᒋᔅᑯᑕᒫᒉᐎᓂᐦᒡ᙮

ᐆᔫᐦ ᑳ ᐅᔑᐦᑖᑲᓅᒀᐤᐦ ᐊᑯᑖᓲᐎᓐᐦ 
ᐁᑯᔫᐦ ᐆᔫᐦ ᐁᐐ ᒌᐦᑳᓈᑯᐦᑖᑲᓅᒡ ᐁ 
ᒫᒨᐋᐸᒋᓰᔥᑎᑲᓅᒡ ᒥᓯᐌ ᒋᔅᑯᑕᒫᒉᐎᓐ 
ᐊᓂᑌᐦ ᐁ ᒋᐦᒌᒡ ᐊᐙᔥ ᐲᐦᐊᒻ ᐊᓂᑌᐦ ᑳ 
ᐃᔥᐹᔨᒡ ᒋᔅᑯᑕᒫᒉᐎᓂᔫ ᐁᐐ ᓈᑕᐦᒃ ᒥᓯᐌ 
ᐁ ᐃᐦᑕᑯᓃᒡ ᐐᒋᐦᐄᑯᓰᐎᓂᔫ᙮



YOUTH SECTOR 

ᒧᔐ ᐁ ᒋᔅᑯᑕᒸᑲᓅᑣᐤ ᐅᔅᒋᓃᒎᒡ ᐁ ᐃᔅᐸᒋᓰᑣᐤ ᒉᒌ ᐸᒥᐸᔨᐦᑖᑣᐤ 
ᐅᑖᐹᓂᔫ ᒉᒌ ᐃᔦᒀᒦᑣᐤ ᒣᔅᑲᓈᐦᒡ᙮
ᓈᔥᑖᐺᐦ ᒋᔥᑌᔨᐦᑖᑯᓐ ᒉᒌ ᐃᔦᒀᒦᒡ ᐊᐌᓐ ᐁ ᐸᒥᐸᔨᐦᑖᑦ ᐅᑖᐹᓂᔫ 
ᒥᓯᐌ ᐐᔦᔥᑌᐦ᙮ ᓈᔥᑖᐺᐦ ᐌᓯᓐ ᐄᐦᒡ ᐃᑌᔨᐦᑖᑯᓐ ᒋᔮᓅ ᐆᑌᐦ 
ᒌᐌᑎᓅᑖᐦᒡ ᒌᔑᒄ ᔐᔥᒋᑯᒡ ᐁ ᐋᐦᒋᐸᔨᒡ ᑲᔦᐦ ᐁ ᓂᐦᑲᐦᐊᐦᒃ ᐊᐌᓐ 
ᑳ ᒫᒥᔖᔨᐦᒡ ᐅᑖᐹᓐᐦ ᐅᔥᑲᒡ ᐸᒥᐸᔨᐦᑖᑦ ᐅᑖᐸᓂᔫ᙮

ᐁᐐ ᐐᒋᐦᐋᑣᐤ ᐄᔨᔨᐤ ᒋᔅᑯᑕᒫᒑᐎᓐ ᐅᔅᒋᓃᒎᐦ ᐁᐐ ᐸᑯᐦᑖᔨᐦᒡ 
ᐅᐸᒥᐸᔨᐦᑖᐅᓯᓇᐦᐄᑲᓂᔑᔫ ᒌ ᐐᔖᒣᐅᒡ ᒋᔅᑯᑕᒫᒉᓲᐦ ᒉᒌ ᐯᒋ 
ᒋᔅᑯᑕᒫᒉᔨᐦᒡ ᒥᓯᐌ ᒋᔅᑯᑕᒫᒉᐅᑲᒥᐦᒄ᙮ ᐁᑯᔫᐦ ᐆᔫᐦ ᐸᔅᒡ ᒉᒀᔫᐦ ᒉ 
ᒋᔅᑯᑕᒸᑲᓅᑣᐤ᙮   

•	ᒉᒌ ᓈᑲᑐᐌᔨᒥᓲᑣᐤ ᑲᔦᐦ ᒉᒌ ᓈᑲᑐᐌᔨᒫᑣᐤ ᑯᑕᐦᒃ ᐊᐌᔫᐦ 
ᐊᓂᑌᐦ ᒣᔅᑲᓈᐦᒡ᙮

•	ᒉᒌ ᑲᔅᒋᐦᐆᑣᐤ ᐁ ᐸᒥᐸᔨᐦᑖᑣᐤ ᐊ ᐋᐦᒋᐸᔨᔭᒡ ᒌᔑᑯᔫ᙮

•	ᑯᐐᔅᒄ ᒉᒌ ᐸᒥᐸᔨᑣᐤ ᑲᔦᐦ ᒉᒌ ᐊᑐᐐᔥᒀᑣᐤ ᑯᑕᐦᒄ ᐊᐌᔫᐦ 
ᐁ ᐸᒥᐸᔨᔭᐦᒡ᙮

ᓃᔓᔖᑉ ᐃᑎᐦᑕᓂᔫᐦ ᐊᓂᔫᐦ ᒉᐐ ᒋᔅᑯᑕᒸᑲᓅᑣᐤ ᑆᒧᔥ ᒌ 
ᑲᑴᒋᐦᐋᑲᓅᑣᐤ ᒉᒌ ᐊᔮᑣᐤ ᐊᓂᔫ ᐅᔥᑲᒡ ᐁ ᐸᒥᐸᔨᐦᑖᑦ ᐊᐌᓐ 
ᐅᒪᓯᓇᐦᐄᑲᓂᔥ᙮

ᐃᔥᑯᑕᒃ ᐁ ᒌᔥᑖᑣᐤ ᒥᓯᐌ ᐊᓂᔫᐦ ᓃᔓᔖᑉ ᒋᔅᑯᑕᒫᒉᐎᓐᐦ ᐸᔅᒡ 
ᐊᓂᑌᐦ ᓂᑐᐙᐸᐦᒋᑲᓂᐦᒡ ᐁ ᐅᐦᒋ ᒋᔅᑯᑕᒸᑲᓅᑣᐤ ᐁᐦᑯᔮᒃ ᒉᒌ 
ᑲᑴᒋᐦᐄᓱᑣᐤ ᐁᐐ ᐊᔮᑣᐤ ᓃᔥᑕᒻ ᐅᒥᓯᓇᐦᐄᑲᓄᐙᐦ ᐁᑯᔮᒄ ᒦᓐ 
ᒉᒃ ᒋᐦᒋᐌ ᒉᒌ ᐸᒥᐸᔨᐦᑖᑣᐤ ᐅᑖᐹᓂᔫ ᐁ ᐐᑕᐸᒥᑯᑣᐤ ᐊᐌᔫᐦ ᐁ 
ᐊᔮᔨᐦᒡ ᒪᓯᓇᐦᐄᑲᓂᔫ᙮

ᐊᐙᔑᒡ ᑲᔦᐦ ᐅᔅᒋᓃᒎᒡ

ᐁᐐ ᐲᑌᐸᔨᐦᐄᓲᒡ ᐅᔅᒋᓃᒎ

•	ᐋᔨᐦᑌ ᑲᑕᐐ ᑯᑣᔓᔖᐸᐦᐳᓀᓲ (ᓀᔥᑦ ᓂᔥᑐ ᐲᓯᒻᐦ 
ᐁ ᐄᔅᐱᓯᓈᑯᓃᒡ ᒉ ᐄᔑ ᐁᑳ ᑯᑣᔓᔖᐸᐦᐳᓀᓯᒡ)᙮ 

•	ᐋᔨᐦᑌ ᑲᑕᐐ ᒪᓯᓈᓲ ᐁ ᒋᔅᑯᑕᒫᓲᒡ ᐄᔨᔨᐤ 
ᒋᔅᑯᑎᒫᒑᐎᓐ ᒋᔅᑯᑕᒫᒉᐅᑲᒥᑯᐦᒡ᙮

•	ᐋᔨᐦᑌ ᑯᐐᔅᒄ ᑲᑕᐐ ᒋᔅᑯᑕᒫᓲ (ᒌᔥᑖᒉ ᐁ 
ᒋᔅᑯᑕᒫᓲᒡ ᐃᔮᐱᒡ ᑲᑕ ᐐᒋᐦᐋᑲᓅ ᐹᐦᒋ ᐃᔮᒉ 
ᐅᐸᒥᐸᔨᐦᑖᐅᓯᓇᐦᐄᑲᓐ)᙮

ᐙ ᒪᓯᓇᐦᐆᓲᒉ ᐅᔅᒋᓃᒎ ᐁᐐ ᐸᑯᐦᑖᒡ 
ᐅᐸᒥᐸᔨᐦᑖᐅᓯᓇᐦᐄᑲᓐ ᐊᓂᑌᐦ ᒪᓯᓇᐦᐄᒉᐅᑲᒥᑯᐦᒡ 
ᐅᒋᔅᑯᑕᒫᒉᐅᑲᒥᑯᐦᒡ ᐁᑯᑌᐦ ᒉᒌ ᓂᑐᐙᐸᐦᑎᐦᒃ ᒪᓯᓇᐦᐄᑲᓂᔫ 
ᒉ ᓵᑲᔅᒋᓂᑖᒡ᙮



ᐁ ᒥᔫᐱᒥᐸᔨᓈᓅᒡ: 2026 ᐱᐳᐦᒉ ᑳ ᒋᓍᒡ ᐅᑖᐹᓐ ᐃᔮᒀᒦᐌᐎᓐ 
ᐁ ᓅᑲᐦᒡ ᑲᑕ ᒌᐦᑳᔮᐸᐦᑎᑲᓅ᙮
2026 ᐱᐳᐦᒉ ᑲᑕ ᐐᐐᐸᔨᐦᑖᑲᓅ ᐁ ᓅᑲᐦᑖᑲᓅᒡ ᑳᒋᓍᒡ ᐅᑖᐹᓐ 
ᐃᔮᒀᒦᐌᐎᓐ ᒥᓯᐌ ᒉᒌ ᒥᔫᐸᔨᑣᐤ ᐁ ᐱᒥᐸᔨᐦᐋᑲᓅᑣᐤ ᐊᐙᔑᒡ᙮

ᐊᓂᑌᐦ ᐐᒥᓂᒌᐦᒡ ᒌ ᐅᐦᒋ ᒋᐦᒋᐸᔨᐦᑖᐅᒡ ᐆᔫ ᐃᔮᒀᒦᐌᐎᓂᔫ ᐋᑕ 
ᐁᑳ ᓈᔥᒡ ᐅᔥᑳᒡ᙮ ᐁᐅᒄ ᐆ ᐌᐦᒋ ᐃᐦᑑᑎᑲᓅᒡ ᐆ ᒉᒌ ᓰᐦᒋᒫᑲᓅᑣᓐ 
ᒥᓯᐌ ᐊᐌᓂᒌ ᐁ ᐸᒥᐸᔨᐦᑖᑣᐤ ᐅᑖᐹᓐᐦ ᒉᐐ ᐃᔮᒀᒦᔥᑕᐦᒀᐤ ᑳ 
ᒋᓍᔨᐦᒡ ᐅᑖᐹᓐᐦ᙮

ᒋᔅᑯᑕᒫᒉᐅᑲᒥᒄ ᐋᐸᑎᓰᓲᒡ ᑲᔦᐦ ᒋᔅᑯᑕᒸᑲᓂᒡ ᑲᑕ ᓅᐦᑲᓲᐎᒡ ᐁ 
ᐋᔨᒧᐌᐦᐄᑯᑣᐤ ᐃᔭᒀᒦᐌᐎᓂᔫ ᐁ ᐙᐸᐦᑕᐦᒀᐤ ᐁ ᒥᐦᒀᔥᑌᐸᔨᔭᒡ 
ᑳᒋᓍᔨᒡ ᐅᑖᐹᓂᔫ ᒨᔥ ᒉᒌ ᒋᐦᐱᐦᒌᒡ ᐊᐌᓐ᙮ ᐁᑯᐦᑦ ᐁ ᐴᓯᑣᐤ ᐁ 
ᑯᐹᑣᐤ ᑲᔦᐦ ᐁ ᐋᔔᐦᑌᑣᐤ ᒣᔅᑲᓈᔫ ᐁ ᒌᐌᐸᔨᐦᐋᑲᓅᑣᐤ ᑲᔦᐦ ᐁ 
ᓂᑑ ᒋᔅᑯᑕᒫᓲᑣᐤ ᐊᐙᔑᒡ᙮ 

ᓖᐋᓐ ᑭᓪᐱᓐ ᑳ ᓈᑲᒋᔥᑖᒡ ᐄᔨᔫ ᐃᐦᑐᐎᓐ ᐐᔦᔨᐦᑕᒧᐎᓂᔫ ᒌ 
ᐐᒋᐦᐄᐌᐤ ᒉᒌ ᒋᐦᒋᐸᔨᐦᑖᑲᓅᔨᒡ ᐅᔦᔫ ᒉᒌ ᐃᔮᒀᒫᑣᐤ ᐊᐌᔫᐦ ᒣᒀᒡ 
ᐁ ᐯᒋ ᐃᔅᐸᔨᐦᐋᔨᐦᒡ ᑲᔦᐦ ᐁ ᐯᒋ ᓈᐦᑣᔨᐦᒡ ᐅᑕᐙᔒᒥᔫᐦ ᒣᒀᒡ ᐁ 

ᐸᐹᔑᐐᓈᓅᔨᒡ᙮ ᓇᒧᐐ ᐅᐦᒋ ᒥᔫᐸᔨᔫ ᓃᔥᑕᒻ ᑳᐐ ᐃᔭᒀᒫᑣᐤ ᐊᐌᔫᐦ 
ᒥᒄ ᐁᒌ ᐐᐦᑕᒸᑣᐤ᙮ ᐁᐦᑯ ᑳ ᐃᑌᔨᐦᑕᐦᒀᐤ ᒉ ᐅᔑᐦᑖᑣᐤ ᐁ ᓅᑲᐦᑖᑣᐤ 
ᑖᐺᐦ ᓈᔥᒡ ᐁ ᒋᔥᑌᔨᐦᑖᑯᓃᒡ ᐆᔫ ᐐᔑᐌᐎᓂᔫ ᐁᑳ ᒉᒌ ᐋᑰᔥᑲᐦᒃ 
ᐊᐌᓐ ᐋᔥᑐᐌᐦᐄᒉᐅᑖᐹᓐ ᒣᔅᑲᓈᔫ ᑳ ᒋᓍᔨᒡ ᐅᑖᐹᓐ ᒣᔅᑲᓈᔫ ᑲᔦᐦ 
ᐊᓂᑌᐦ ᐋᐸᑎᓰᓲᐦ ᑳ ᐸᐦᑳᓂᔥᑣᑲᓅᔨᐦᒡ ᒉᒌ ᐊᔥᑖᔨᐦᒡ ᐅᑖᐹᓂᔫᐦ᙮

ᒥᐦᒉᑐ ᐊᐌᔫᐦ ᒌ ᐙᐸᐦᑕᒥᔫᐦ ᐆᔫ ᑳ ᐅᔑᐦᑖᑣᐤ ᑲᔦᐦ ᒌ ᒥᔅᑑᐸᔨᐦᑖᔫᐦ 
ᐊᓂᑌᐦ ᐄᔨᔫ ᐊᔅᒌᐦᒡ ᒥᓯᐌ ᒉᒌ ᐋᐸᑎᓃᒡ ᐊᓂᑌᐦ ᐄᔨᔨᐤ 
ᒋᔅᑯᑎᒫᒑᐎᓐ ᒋᔅᑯᑕᒫᒉᐅᑲᒥᑯᐦᒡ᙮ ᐁ ᐌᒥᔥᑎᑯᔑᔫ ᐊᔨᒥᓈᓅᒡ ᑲᔦᐦ 
ᐁ ᐄᔨᔫ ᐊᔨᒥᓈᓅᒡ ᑲᑕ ᓅᑲᐦᑖᑲᓅ᙮ ᐊᓂᑌᐦ ᒥᑖᔥᑎᒥᐦᒄ ᒪᓯᓇᐦᐄᑲᓐ 
ᐐᐦᑕᒫᒉᐎᓂᐦᒡ ᐁᑯᑌᐦ ᒉᒌ ᐙᐸᐦᑕᒣᒄ ᐆ ᑳ ᐅᔑᐦᑖᑲᓅᒡ᙮

ᐁᐅᒄ ᐁ ᐄᔑ ᐸᐦᑯᔅᒉᔨᒨᒡ ᓖᐋᓐ ᐁᑎᐦᑑ ᒉᒌ ᐃᔮᒀᒥᑣᐤ ᐊᐌᓂᒌ ᐁ 
ᐸᒥᐸᔨᐦᑖᑣᐤ ᐅᑖᐹᓂᔫ ᑲᔦᐦ ᒉᒌ ᐊᑑᐐᔥᑲᐦᒀᐤ ᑳᒋᓍᔨᐦᒡ ᐅᑖᐹᓐᐦ᙮

ᒥᓯᐌ ᐌᔅ ᒋᒋᔅᒉᔨᒥᑎᓈᓐ ᐁᐐ ᐹᐹᔑᐐᔦᒄ ᑲᔦᐦ ᓈᔥᑖᐺᐦ 
ᒋᔥᑐᔨᐦᑖᑯᓐ ᒥᓯᐌ ᒉᒌ ᐃᔮᒀᒦᔭᐦᒄ ᒌᐦᐆ ᓖᐋᓐ᙮



YOUTH SECTOR 

ᐁ ᒥᔫᐱᒥᐸᔨᓈᓅᒡ᙮



ᐯᔭᑯᓂᐦᒡ ᐁ ᓈᓂᑐᐙᐸᐦᑕᐦᒀᐤ ᐐᒋᐦᐄᑯᓰᐎᓂᔫ ᐄᔨᔫ ᐊᔅᒌ 
ᒋᔅᑯᑕᒸᑲᓂᒡ᙮
ᐄᔨᔨᐤ ᒋᔅᑯᑎᒫᒑᐎᓐ ᒌ ᐅᔑᐦᑖᐅᒡ ᐁ ᐅᔥᑳᔨᒡ ᓂᑐᐙᐸᐦᒋᑲᓂᒪᓯᓇᐦᐄᑲᓂᔫ 
ᒉᒌ ᐋᐸᒋᔥᑖᑦ ᐊᐌᓐ ᐁᐐ ᓈᓂᑐᐙᐸᐦᑕᐦᒃ ᐐᒋᐦᐄᑯᓰᐎᓂᔫ ᐁᐐ ᓈᑎᐦᒃ 
ᑳ ᐃᔥᐹᔨᒡ ᒋᔅᑯᑕᒫᒉᐎᓂᔫ ᓀᔥᑕ ᐁᐐ ᐸᑯᐦᑖᑦ ᐅᒋᔅᑯᑕᒫᑑᒪᓯᓇᐦᐄᑲᓂᔥ 
ᒥᔅᑑ ᐄᔨᔫ ᐊᔅᒌᐦᒡ᙮

ᐊᓂᒌ ᐅᔅᒋᓃᒎᒡ ᒉᑳᑦ ᑳ ᒌᔥᑖᑣᐤ ᐁ ᒋᔅᑯᑕᒫᓲᑣᐤ ᑳ ᐃᔥᐹᔨᒡ 
ᐅᔥᑳᒡ ᑳ ᒌᔥᑖᑣᐤ ᓀᔥᑦ ᐙ ᒋᔅᑯᑕᒫᓲᔨᓀ ᐁ ᐅᔥᑳᒡ ᐋᐸᑎᓰᐎᓐ 
ᒋᑲᒌ ᐐᒋᐦᐋᑲᓅᐎᒡ ᐁᐐ ᒥᔅᑲᐦᒀᐤ ᒋᔅᑯᑕᒫᒉᐎᓂᔫ᙮ ᒋᑲᒌ ᐐᒋᐦᐄᑰᓐ 
ᐁᐐ ᓂᑐᐙᐸᐦᑕᒻ ᒉᒀᓐ ᐙ ᐸᑯᐦᑖᔨᓐ ᑲᔦᐦ ᑖᓂᑌᐦ ᐙ ᒋᔅᑯᑕᒫᓲᔨᓐ᙮ 
ᐊᓂᑌᐦ ᒋᐦᑖᐎᓇᒥᐦᒡ ᓀᔥᑕ ᐊᓂᑌᐦ ᔖᐗᓅᑖᐦᒡ ᐙ ᒋᔅᑯᑕᒫᓲᔨᓀ 
ᒥᓯᐌ ᒋᑲᒌ ᐐᒋᐦᐄᑯᓐ ᑖᓐ ᐙ ᐄᔑ ᐸᐦᑯᔅᒉᔨᒨᔨᓐ᙮

ᒥᓯᐌ ᐐᒌᐦᐄᑯᓰᐎᓐ ᐊᓂᑌᐦ ᐄᔨᔫ ᒋᔅᑯᑕᒫᒉᐎᓐ ᐐᒋᐦᐄᐌᓲᒡ ᑲᔦᐦ 
ᐄᔨᔫ ᐊᔅᒌ ᐋᐸᑎᓰᐅᓈᓂᐦᒡ ᑲᔦᐦ ᐁ ᐊᔑᑎᓃᑲᓅᒡ ᐄᔨᔫ ᐃᐦᑐᐎᓐ 
ᐊᔨᒧᐎᓐ ᑲᔦᐦ ᐄᔨᔫ ᐱᒫᑎᓰᐎᓐ᙮

ᐊᓂᑌᐦ ᐅᐦᑖᐎᓇᒥᐦᒡ ᐁ ᒋᔅᑯᑕᒫᓲᒡ ᐊᐌᓐ ᐐᒋᐦᐄᑰ ᐁ ᒋᔅᑯᑕᒫᓲᒡ 
ᐁᔫ ᐁᐐ ᐱᒥᓈᐅᓲᒡ᙮

ᐁᑯᔫᐦ ᐆᔫᐦ ᒉᒀᔫᐦ ᒉᒌ ᐐᒋᐦᐄᑰᔨᓐ ᐊᓂᑌᐦ ᔖᐳᐦᑐᐧᐋᓐ ᒋᔐᐄᓅ 
ᒋᔅᑯᑕᒫᒉᐧᐃᓐ᙮

•	ᒋᑲᒌ ᐐᒋᐦᐄᑰᓐ ᐁ ᐸᑯᐦᑖᔨᓐ ᒋᒋᔅᑯᑕᒫᓲᓯᓇᐦᐄᑲᓐ᙮
•	ᒋᑲᒌ ᐐᒋᐦᐄᑰᓐ ᐁ ᐃᔅᑯᐸᔨᐦᑖᔨᓐ ᐄᔨᔫ ᐊᔨᒧᐎᓐ 
ᐌᒥᔥᑯᔑᐅᐊᔨᒧᐎᓐ ᓀᔥᑦ ᐱᔥᑎᑯᔮᐊᔨᒧᐎᓐ᙮ 

•	ᒋᑲᒌ ᒋᔅᑯᑕᒫᓲᓐ ᐁ ᒥᔥᑎᑯᓈᐯᐅᓈᓅᒡ ᑳᒥᔖᒡ ᐅᑖᐹᓐ ᐁ 
ᐸᒥᐸᔨᐦᑖᔨᓐ ᓀᔥᑦ ᐊᒋᐦᑕᓲᓐᐦ ᐁᐐ ᑲᔅᒋᐦᐆᔨᓐ᙮

ᐁᐐ ᓈᑕᐦᒃ ᐊᐌᓐ ᑲᐸᑖᐤ ᒋᔅᑯᑕᒫᓱᐎᓐ᙮

•	ᒋᑲᒌ ᐐᒋᐦᐋᑲᓅ ᐁᐐ ᐃᔦᔅᑯᐐᒡ ᐁᐐ ᓈᑕᐦᒃ ᐁ ᐃᔥᐹᔨᒡ 
ᒋᔅᑯᑕᒫᒉᐎᓂᔫ᙮

•	ᒋᑲᒌ ᐲᐦᑌᐸᔨᐦᐄᓲ ᒋᔐᒋᔅᑯᑕᒫᒉᐎᓂᔫ ᐁᐐ ᒋᔅᑯᑕᒫᒉᓰᐅᒡ 
ᐊᓂᑌᐦ ᐅᐦᑖᐎᓇᒥᐦᒡ ᓂᑐᐙᐸᐦᒋᑲᓂᐦᒡ ᓀᔥᑦ ᐊᓂᑌᐦ 
ᒪᓐᑕᕇᔻᓪ᙮

ᐊᓂᒌ ᑳ ᐃᔥᐹᔨᒡ ᒋᔅᑯᑕᒫᒉᐎᓐ ᐊᑐᔅᒉᐧᐃᓐᐦ ᐁ ᓇᓈᑲᒋᔥᑖᑣᐤ 
ᐁᑯᑌᐦ ᒉᒌ ᒥᔅᑲᒣᒄ ᐐᒋᐦᐄᑯᓰᐎᓐ ᑲᔦᐦ ᒉᒌ ᒥᔅᑲᒣᒃ ᔔᔮᓐ ᐐᒋᐦᐄᑯᓰᐎᓐ᙮

ᐊᓂᑌᐦ ᓂᑐᐙᐸᐦᒋᑲᓂᐦᒡ eeyoueducation.ca/adult 
ᒋᑲᒌ ᐲᐦᑌᐸᔨᓍᐤ ᐙ ᓵᑲᔅᒋᓂᑖᔨᓀ ᒪᓯᓇᐦᐄᑲᓐ ᓀᔥᑕ 

ᐙ ᓈᓂᑐᐙᐸᒥᑌ ᐊᐌᓐ ᒉᒌ ᐐᒋᐦᐄᔅᒃ᙮

ᒋᔐᐄᓅ ᑲᔦᐦ ᑳ ᐃᔥᐹᔨᒡ ᑲᔦᐦ ᑲᐸᑖᐤ ᒋᔅᑯᑕᒫᓱᐎᓐᐦ



ᒋᒫᒥᑐᓀᔨᐦᑕᒥᐦᐄᑰᓐ ᐋ ᒉᒌ ᓂᑑ ᒋᔅᑯᑕᒫᓲᔨᓐ ᐐᐐᑕᒣ 
ᐄᔨᔫ ᐊᔅᒌᐦᒡ?
ᒋᑲᒌ ᐐᒋᐦᐄᑯᒡ ᐄᔨᔨᐤ ᒋᔅᑯᑎᒫᒑᐎᓐ ᑳ ᐅᐦᒋ ᐐᒋᐦᐋᑣᐤ 
ᒋᔅᑯᑕᒸᑲᓐᐦ ᐁᐐ ᓈᑕᒦᐦᒡ ᑳ ᐃᔥᐹᔨᒡ ᒋᔅᑯᑕᒫᒉᐎᓂᔫ᙮
ᒋᑲᒌ ᐐᐦᑕᒫᑰᓐ ᐃᔮᔨᓀ ᑲᑴᒋᔅᒉᒧᐎᓐᐦ᙮  

•	ᒉᒌ ᒪᓯᓇᐦᐆᓲᔨᓀ᙮

•	ᑖᓂᑌᐦ ᒉᒌ ᒥᔅᑰᑦ ᔔᔮᓐ᙮

•	ᒋᔑᓀ ᓀᔥᑦ ᓰᑑ ᐙ ᒋᔅᑯᑕᒫᓲᔨᓀ᙮

•	ᒉᒀᔫᐦ ᒉᒌ ᐅᑎᓇᒻ ᐁᐐ ᐸᑯᐦᑖᔨᓐ ᒋᑲᔅᒋᐦᐆᐎᓐ ᒪᓯᓇᐦᐄᑲᓐ᙮

•	ᒋᔅᑯᑕᒫᑑ ᓂᑑᒋᔅᒉᔨᐦᑕᒧᐎᓐ᙮

•	ᑖᓂᑌᐦ ᒉᒌ ᒪᔅᑲᒻ ᐐᒋᐦᐄᑯᓰᐎᓐ ᑲᔦᐦ ᐊᐌᓐ ᒉᒌ ᓂᑐᐙᐸᒥᑦ᙮  

ᐁᐅᑯᔫᐦ ᐆᔫᐦ ᐁ ᐐᔦᔨᐦᑖᐦᒀᐤ ᑖᓐ ᐁ ᐄᔑ ᐊᔮᒡ ᐊᐌᓐ ᒉᒌ 
ᒪᓯᓇᐦᐆᓲᑦ ᐁᐐ ᓂᑐᐌᔨᐦᑕᐦᒃ ᒉ ᑎᐸᐦᐄᑲᓅᔨᒡ ᐅᒋᔅᑯᑕᒫᒉᐎᓐ᙮  

•	ᐐᔖᑯᐲᓯᒻ ᐁ ᐯᔭᒄ ᒌᓯᑴᓯᒡ ᐁ ᒋᐦᒋᐱᐳᓃᒡ ᐁᐐ 
ᒋᔅᑯᑕᒫᓲᒡ᙮

•	ᒥᒋᓲᐲᓯᒻ ᐁ ᐯᔭᒄ ᒌᓯᑴᓯᒡ ᐁ ᑕᒀᒋᓃᒡ ᐁᐐ ᒋᐦᒋᒋᔅᑯᑕᒫᓲᒡ᙮

•	ᓂᔥᑐ ᐲᓯᒻᐦ ᐁ ᐄᔅᐱᓯᓈᑯᓃᒡ ᑆᒧᔥ ᐁᐐ ᒋᔅᑯᑕᒫᓲᒡ᙮

ᒋᑖᐦᑳᐸᐦᒉᓂᑲᓂᐦᒡ ᐅᐦᒋ ᐐ ᒪᓯᓇᐦᐆᓲᔨᓀ᙮  

psssportal.cscree.qc.ca  

ᐊᓂᑌᐦ ᒋᔅᑯᑕᒫᒉᐅᑲᒥᑯᐦᒡ ᒋᑲᒌ ᓂᑐᐙᐸᐦᑌᓐ ᒪᓯᓇᐦᐄᑲᓐ ᐙ 
ᐋᐸᒋᐦᑖᐅᓀ ᐁ ᒪᓯᓇᐦᐆᓲᔨᓐ᙮ ᒋᑲᐐ ᐐᐦᑌᓐ ᓂᔮᑲᓂᐦᒡ ᑆᒧᔥ ᐁ 
ᓂᑐ ᐃᐦᑐᐦᑌᔨᓐ ᐊᓂᑌ ᒪᓯᓇᐦᐄᒉᐅᑲᒥᑯᐦᒡ᙮ ᑖᐹ ᐅᑎᓃᑲᓅᐦ ᒪᓯᓇᐦᐄᑲᓐ 
ᐊᓂᑌᐦ ᑖᐦᑳᐸᒉᓂᑲᓂᓯᓇᐦᐄᑲᓂᐦᒡ ᓀᔥᑦ ᒥᒄ ᐁᐐ ᐃᒋᔑᐦᒃ ᐊᓂᑌᐦ 
ᓂᑐᐙᐸᐗᐦᒋᑲᓂᐦᒡ᙮ 

ᐙ ᐯᒋ ᒋᔥᒋᐦᒋᔑᒥᑫ ᐊᐌᓐ ᐅᒪᓯᓇᐦᐄᑲᓐ ᐁᑯᑌᐦ ᐆᑌᐦ ᒉᒌ ᐃᒋᔑᐦᒃ᙮

1440, rue Sainte-Catherine Ouest, bureau 400, 
Montréal Qc, H3G 1R8
Tél : 514-846-1155 | Sans frais : 1 800-463-7402

ᑖᓂᑌᐦ ᒉᒌ ᐅᐦᒋ ᒥᔅᑲᒻ ᐐᒋᐦᐄᑯᓰᐎᓐ ᑲᔦᐦ ᑖᐃᔅᑉ ᐁ ᒋᐸᐦᐄᐸᔨᒡ 
ᐐᐦᑕᒫᒉᐎᓐ᙮



ᐁ ᐐᑕᐸᒥᑑᓈᓅᒡ

ᐁ ᑲᑴᒋᐦᐄᓲᓈᓅᒡ ᐁ 
ᐸᑆᒧᐦᑖᓅᒡ᙮  
ᒫᐦᒋᒡ ᑳ ᐱᐳᐦᒡ ᒥᒋᓲᐲᓯᒻ ᑳ ᐊᑯᒋᐦᒃ ᔖᐳᐦᑐᐙᓐ ᒋᔅᑯᑕᒫᒉᓲᒡ ᐊᓂᑌᐦ 
ᒋᓵᓰᐲᒡ ᒌ ᒫᒨᐎᐅᒡ ᐅᒋᔅᑯᑕᒸᑲᓄᐙᐤᐦ ᒉᒌ ᔖᔖᐐᑣᐤ ᐊᓂᑌᐦ 
ᐐᐐᑕᒥᐦᒡ᙮  

ᐁ ᑲᑴᒋᐦᐄᓲᓈᓅᒡ ᐁ ᐲᐳᐦᒡ ᐁ ᐱᒧᐦᑖᓅᒡ ᐁᑯᔫ ᑳ ᒋᐦᒋᐸᔨᐦᑖᑦ 
ᐋᓕᒃᓵᓐᑕᕇᔮ ᑰᓐ ᑳ ᐅᐦᒋ ᓈᓈᑲᒋᐦᑖᑦ ᐁ ᔖᔖᐐᓈᓅᔨᒡ᙮

ᑯᑣᔥᒡ ᓀᔥᑕ ᓂᔮᓇᓀᐤ ᐃᒋᔔᐎᒡ ᐁ ᓂᑑ ᐸᑆᒧᐦᑌᑣᐤ ᒣᔑᑯᒻ ᒌᔑᑳᐤᐦ 
ᐁ ᑎᐦᑎᐦᒀᐤ ᑖᓐ ᑳ ᐄᔑ ᐱᒧᐦᑌᑣᐤ᙮ ᒋᔅᑯᑕᒫᒉᓲᒡ ᒌ ᐐᒋᐦᐄᑯᐎᒡ 
ᐁᐐ ᒋᔅᒉᔨᒫᑣᐤ ᐅᒋᔅᑯᑕᒸᑲᓄᐙᐤᐦ᙮ ᒋᔅᑯᑕᒸᑲᓂᒡ ᒌ ᐐᒋᐦᐄᑯᐎᒡ 
ᐁᐐ ᐸᑯᐦᑖᑣᐤ ᐁ ᐊᔑᑎᓂᐦᒀᐤ ᐁ ᑎᐦᑏᑲᓅᔨᒡ ᔖᔖᐐᐅᓂᔫ 
ᐅᒋᔅᑯᑕᒫᒉᐎᓄᐙᐦᒡ᙮ ᒌ ᐲᐦᑌᐸᔨᔫᒡ ᐁ ᑖᐅᓈᑲᓅᒡ ᐊᐌᓐ ᒸᐅᒡ 
ᒥᐦᒉᑣᐤ ᑳ ᑎᐦᑲᓭᑦ ᐁ ᐱᒧᐦᑌᑦ ᐁ ᑲᑴᒋᐦᐄᑐᑣᐤ᙮



ᒋᔅᑯᑕᒸᑲᓂᒡ ᑲᔦᐦ ᒋᔐᐄᔨᔫᒡ ᐁ ᐋᔔᒋᔅᑯᑕᒫᑑᑣᐤ᙮
ᒫᐦᒋᒡ ᑳ ᐱᐳᐦᒡ ᒥᒋᓲᐲᓯᒻ ᑳ ᐊᑯᒋᐦᒃ ᒌ ᐐᔖᒫᑲᓅᐎᒡ ᒋᔅᑯᑕᒸᑲᓂᒡ 
ᐊᓂᑌᐦ ᒥᔅᑎᓯᓃᐦᒡ ᒉᒌ ᓂᑑ ᒣᑕᐌᑣᐤ ᐄᔨᔫ ᒣᑕᐌᐎᓐᐦ᙮ ᐁᐅᒄ ᑳ ᐄᔑ 
ᐸᐦᑯᔅᒉᔨᒧᓈᓅᒡ ᒉᒌ ᐐᐦᒋᐦᑖᑲᓅᒡ ᐄᔨᔫ ᐊᔨᒨᐎᓐ ᑲᔦᐦ ᐄᔨᔫ ᐃᑐᐎᓐ 
ᑲᔦᐦ ᒉᒌ ᒋᔅᒉᔨᒥᑑᓈᓅᒡ ᐁ ᒣᑕᐙᓅᒡ ᐅᐦᒋ᙮

ᓈᔥᑖᐺᐦ ᒌ ᐯᑯᓂᑰ ᑖᔮᓈ ᐙᑎᓐ ᐊᓂᑌᐦ ᒋᓵᓰᐲᐦᒡ ᐁ ᒋᔅᑯᑕᒫᓲᒡ 
ᐁᐐ ᐸᑯᐦᑖᑦ ᐁᒋᔅᑯᑕᒫᑑᓯᓇᐦᐄᑲᓐ᙮

ᐁᒌ ᒋᔅᑯᑕᒫᑯᒡ ᒋᔐᐄᔨᔫᐦ ᕎᐱᕐᑦ ᑲᔦᐦ ᒉᐃᓃ ᑳᓈᑎᐙᑦ ᑲᔦᐦ 
ᐄᔨᔫ ᒋᔅᒉᔨᐦᑕᒧᐎᓂᔫ ᐁ ᑲᓄᐌᔨᐦᑕᒦᐦᒡ ᒉᐃᒦ ᒸᐅᓯᔅ ᐁᑯᔫ ᑳ 
ᒫᒥᑐᓀᔨᐦᑕᒧᐦᐄᑯᑦ ᐁᑎᐦᑑ ᒉᒌ ᓂᑑᒋᔅᒉᔨᐦᑕᐦᒃ ᐅᔥᑲᒡ ᐁ ᒋᐦᑲᓵᒥᐦᑖᓅᔨᒡ᙮

ᑖᐹ ᐐᔅᑳᑦ ᐅᐦᒋ ᐃᐦᑑᑕᐙᑲᓅ ᐐ ᐁ ᐊᐙᔑᔫᒡ ᐅᔥᑲᒡ ᑳ ᒋᐦᑲᓵᒥᐦᑌᑦ 
ᐊᐙᔥ᙮ ᐁᐦᑯ ᑳ ᐃᑌᔨᐦᑕᐦᒃ ᑲᔦᐦ ᐐ ᐁᐐ ᑯᐦᒋᔥᑖᑦ ᒉᒌ ᓂᐦᐄᐸᔨᐦᑖᑦ 
ᐋᓂᑌᐦ ᐁ ᐯᔭᑯᑌᐅᓰᑣᐤ᙮

ᓈᔥᑖᐺᐦ ᒌ ᒥᔥᑖᐊᐸᑎᓰᐤ ᐁᐐ ᓂᐦᐄᐸᔨᐦᑖᑦ ᐆᔫ ᑳᐐ ᐃᐦᑕᑦ 
ᑲᔦᐦ ᒥᔥᑕᐦᐄᐦ ᒌ ᐐᒋᐦᐄᑰ ᐅᒧᔔᒻᐦ ᑲᔦᐦ ᐄᔨᔨᐤ ᒋᔅᑯᑎᒫᒑᐎᓐ᙮ ᒌ 
ᓂᐦᐄᐸᔨᔫ ᒉᒌ ᐃᐦᑑᑕᐙᒡ ᐅᑯᔅ ᑳ ᓃᔓᔖᐱᐦᐳᓀᓰᐦᒡ ᑲᔦᐦ ᒦᓐ ᑯᑕᐦᒡ 
ᒋᓵᓰᐱᐅᐊᐙᔖᐦ᙮ ᒋᔐᐄᔨᔫᐦ ᓵᒥᔦᓪ ᐦᐋᐅᔅ ᒌ ᓃᑳᓂᐦᑌᔫᐦ ᐊᓂᒌ 
ᐊᐙᔑᒡ ᐅᔥᑲᒡ ᑳ ᒋᑲᓵᒥᐦᑌᔑᑣᐤ᙮

ᐊᓂᔫ ᑳ ᐱᐳᓃᒡ ᑖᔮᓈ ᒦᓐ ᒌ ᓈᓂᑑᒋᔅᒉᔨᐦᑕᒻ ᐄᔨᔫ ᐱᒫᑎᓰᐎᓂᔫ 
ᐁ ᐃᑐᐦᑌᑦ ᐊᓂᑌᐦ ᐁ ᒫᐅᑑᐐᓈᓅᔨᒡ ᒋᓵᓰᐲᐦᒡ ᑲᔦᐦ ᐁ ᐲᐦᑌᐸᔨᐦᐋᒡ 
ᒋᔐᐄᔨᔫᐦ᙮ ᒌ ᐲᐦᑌᐸᔨᐦᐁᐤ ᒉᐃᓐ ᒫᕠᔫ ᑲᔦᐦ ᐋᓐᒌ ᔐᒻ ᐁ 
ᐋᔨᒨᑎᒦᐦᒌᔨᔫ ᐄᔨᔫ ᓂᐦᑖᐅᒋᔥᒋᑲᓐ ᓂᑕᐦᑯᐐᓂᔫ᙮

ᐊᓂᔫᐦ ᑳ ᒋᔅᑯᑕᒫᓲᒡ ᒌ ᑲᓄᐌᔨᐦᑕᒻ ᑲᔦᐦ ᒌ ᐙᐸᐦᑏᐌᐤ ᑖᓐ ᑳ 
ᐄᔑ ᒋᔅᑯᑕᒸᑲᓅᒡ᙮ ᒋᑏᔨᐦᑐᐎᓅ ᒋᑲᔅᒋᐦᐆᐎᓅ ᑲᔦᐦ ᓂᑕᐦᑯᐐᓐᐦ ᒌ 
ᐃᔑᓂᐦᑳᑕᒻ ᐊᓂᔫ ᑳ ᐄᔑ ᒋᔅᑯᑕᒸᑲᓅᒡ᙮ ᐁᑯᔫ ᑳ ᐋᐸᒋᐦᑖᑦ ᐁ 
ᐙᐸᐦᑏᐌᒡ ᐁᒌ ᒋᔅᑯᑕᒫᓲᑦ ᐁᐐ ᐸᑯᐦᑖᑦ ᐁ ᒪᓯᓇᐦᐄᑲᓐ᙮

ᑖᔮᓈ ᒌ ᐯᑖᐤ ᐄᔨᔫ ᒋᔅᑯᑕᒫᒉᐎᓂᔫ ᑲᔦᐦ ᐁᒌ ᐙᐸᐦᑏᐌᒡ 
ᐊᓂᑌᐦ ᐁ ᐯᔭᑯᑌᐅᓰᑣᐤ᙮ ᐁᐅᒄ ᐯᔭᒄ ᒉᒀᓐ ᓈᔥᒡ ᐁ 
ᒌᐦᑳᔦᔨᐦᑕᒫᓐ ᓈᔥᒡ ᒥᔥᑕᐦᐄ ᐁ ᐐᒋᐦᐋᑲᓅᒡ ᐊᐌᓐ ᒦᓐ 
ᐁᐐ ᐯᑖᑦ ᐄᔨᔫ ᒋᔅᒉᔨᐦᑕᒨᐎᓂᔫ ᐆᑌᐦ ᒉᒌ ᐙᐸᐦᑏᐌᒡ᙮ 
ᐁᐅᒄ ᐯᔭᒃ ᒉᒀᓐ ᓈᔥᒡ ᒥᔦᔨᐦᑕᒧᐦᐄᑯᔮᓐ ᐁ ᐙᐸᐦᑕᒫᓐ 
ᒉᒀᓐ ᐁ ᒋᔅᑯᑕᒫᒑᓅᒡ᙮

ᒌᐦᐆ ᐁᕆᒃ ᑲᕆᒥᔅᑌᑦ ᑳ ᐐᔑᐌᑦ ᐊᓂᑌᐦ ᔖᐳᐦᑐᐙᓐ 
ᒋᔅᑯᑕᒫᒉᐅᑲᒥᑯᐦᒡ ᒋᓵᓰᐲᐦᒡ᙮






